Málþing um ný grunnskólalög Hótel Nordica 25. nóvember 
Framtíðarsýn í málefnum grunnskólans 

Menntamálaráðherra, fundarstjóri og góðir málþingsgestir

Ég vil byrja á að þakka Þorgerði Katrínu Gunnarsdóttur menntamálaráðherra fyrir hlý orð í garð nefndarinnar en einnig fyrir þann áhuga sem hún hefur sýnt nefndarstarfinu. 
Eins og fram kom í ágætu ávarpi Þorgerðar Katrínar Gunnarsdóttur menntamálaráðherra eru gríðarlega spennandi tímar í menntamálum okkar.

Í dag beinum við sjónar okkar að málefnum grunnskólans eins og yfirskrift þingsins ber með sér ,,Framtíðarsýn í málefnum grunnskólans – ný grunnskólalög”. 
Málþingið í dag er bæði lokapunktur og hápunktur hins víðtæka samráðs sem efnt var til við endurskoðun laga um grunnskóla. Undirbúningur fyrir þingið hefur einkennst af tilhlökkun og eftirvæntingu eins og reyndar allt vinnuferlið frá því nefndin hóf störf í mars sl.

Áður en lengra er haldið er rétt að geta þess að auk mín sem er formaður nefndarinnar sitja í nefndinni Gunnar Einarsson, án tilnefningar, Gerður G. Óskarsdóttir og  Jón Kr. Sólnes, tilnefnd af Sambandi íslenskra sveitarfélaga, Unnar Þór Böðvarsson og Þórður Árni Hjaltested, tilnefndir af Kennarasambandi Íslands og María Kristín Gylfadóttir, tilnefnd af Heimili og skóla. Guðni Olgeirsson er starfsmaður nefndarinnar auk Helgu Þórisdóttur.

Með hliðsjón af skipunarbréfinu ákvað nefndin að efna til mjög víðtæks samráðs við hagsmunaaðila. Við boðuðum fjölmarga hagsmunaaðila á okkar fund, þar sem þeim gafst kostur á að koma sjónarmiðum sínum á framfæri. Til þess að fundirnir yrðu sem skilvirkastir óskuðum við eftir því að aðilar kynntu viðhorf sín og legðu fram skriflega umsögn um eftirfarandi atriði:

· Hvaða meginsjónarmið ætti að hafa að leiðarljósi við endurskoðun grunnskólalaga?
· Hver er framtíðarsýn ykkar í málefnum grunnskólans?
Á annað hundrað hagsmunaaðilar þáðu boð okkar og lögðu fram bæði skriflega og munnlega tillögur um umbætur á grunnskólastiginu. 
Nefndin fór líka í skipulagðar heimsóknir á Suðurland, Akureyri og nágrenni, í Reykjavík, í Reykjanesbæ og til Egilsstaða og nágrennis, auk þess sem formaður og starfsmaður tóku þátt í heimsókn menntamálaráðherra til Vesturbyggðar. 
Við vildum einnig gefa ,,hinum almenna borgara” kost á að senda athugasemdir til að fá víðtæka umræðu í samfélaginu um málefni grunnskólans. Fréttatilkynning var send frá menntamálaráðuneytinu til allra fjölmiðla þar sem vakin athygli á því að unnt væri að koma ábendingum á framfæri. Auglýsing þar að lútandi var einnig birt í vefriti menntamálaráðuneytisins og í Morgunblaðinu 10. september sl. Allmargir nýttu sér þetta tækifæri að koma ýmsum ábendingum og  athugasemdum á framfæri.
Málþingið í dag er eins og ég sagði lokahnykkurinn í þessu umfangsmikla samráði. Í dag gefst hagsmunaðailum og öllu áhugafólki um málefni grunnskólans einstakt tækifæri til að hafa áhrif enda er þingið öllum opið og engin þátttökugjöld.
Mig langar líka að geta þess að hluti nefndarinnar fór í kynnisferð til þriggja landa í lok október. Ákveðið var að fara til Danmerkur og Noregs enda eru miklar hræringar í skólamálum þar um þessar mundir. Einnig var ákveðið að fara til Írlands til að kynnast lagaumgjörð nágrannalands sem er með ólíkt skólakerfi og lítil tengsl við Ísland. Í ferðinni var fundað með fulltrúum menntamálaráðuneyta, sveitarfélaga/rekstraraðila, foreldrasamtaka og kennarasamtaka. Margt athyglisvert og áhugavert kom fram í þessari heimsókn sem veitti nefndinni betri innsýn í helstu álitamál í löggjöf þessara landa og skólaþróun og nýtist beint og óbeint í vinnu nefndarinnar. Skýrsla með helstu niðurstöðum verður afhent menntamálaráðherra fljótlega. 

Það eru ýmsar leiðir færar þegar lög eru endurskoðuð og eflaust hefði það mæta fólk sem situr með mér í nefninni getað komist að einhverri niðurstöðu mun fyrr í ferlinu. Við erum t.d. öll sammála um að mjög tímabært sé að ráðast í heildarendurskoðun á grunnskólalögum sem að stofni til eru frá 1974 með það fyrir augum að laga ýmsa vankanta og breyta ýmsum ákvæðum í ljósi reynslunnar en einnig í tengslum við aukna samfellu í námi og kröfu um meiri sveigjanleika, valfrelsi og sjálfstæði skóla með velferð barna að leiðarljósi. Þá erum við líka sammála um að miklir möguleikar eru hér á landi til að þróa enn betri grunnskóla með það að markmiði að vera í fremstu röð í heiminum. 
Mig langar reyndar að segja frá því í þessu sambandi að ég kenni í vetur nemendum í 7. og 8. bekk Laugalækjarskóla alls fjórum bekkjum og hef nýtt mér það óspart að spyrja þau um ýmislegt sem tengist endurskoðun grunnskólalaganna. 

Ég spurði þau m.a. hvaða ráð þau hefðu til þess að gera grunnskólann á Íslandi þann besta í heiminum. Þá spurði einn á móti þungt hugsi: ,,Bestur fyrir hvern?” 

Mér fannst þetta afar athyglisvert og í góðu samræmi við það sem fram kom í máli hagsmunaaðila. ,,Bestur” er ekki endilega að vera efst í Pisa eða öðrum alþjóðlegum rannsóknum. 
Úr öllu samráðsferlinu hefur nefndin unnið útdrátt þar sem birtast sjónarmið allra við spurningum nefndarinnar um hvaða meginsjónarmið ætti að hafa að leiðarljósi við endurskoðun grunnskólalaga og hver sé framtíðarsýn þeirra í málefnum grunnskólans. Þar birtast líka skiptar skoðanir um fjölmörg atriði, bæði stór og smá. Og mun ég nú geta nokkurra þeirra.
Í máli allflestra hagsmunaaðila kemur fram mikill áhugi á því að ráðist verði í heildarendurskoðun á grunnskólalögunum. Fjölmargir nefna að setja eigi nýja rammalöggjöf um grunnskóla með sveigjanleika og fjölbreytni að leiðarljósi. Meðal þess sem kemur fram í athugasemdum er að skilgreina þurfi betur hlutverk, ábyrgð, réttindi og skyldur ólíkra aðila og að málsmeðferðarreglur verði að vera skýrar. 
Tryggja þurfi sjálfstæði sveitarfélaga til reksturs og að í lögunum séu sem minnstar hindranir til þróunar grunnskólans. Leggja skuli áherslu á frelsi og ábyrgð skóla og gera þeim kleift að skipuleggja nám sem hæfi hverjum nemenda. Draga þurfi úr miðstýringu skólakerfisins og gera sveitarfélögin og skólana ábyrga fyrir eigin skólastefnu. 

Hagsmunaðilar halda því fram að lykilatriði í menntastefnu eigi að vera að engum sé mismunað í skólakerfinu og að skólar beiti sér gegn mismunun sem gæti verið til staðar í samfélaginu. 

Það sjónarmið kemur ítrekað fram að líta beri á skólann sem vinnustað nemenda. Mikilvægt sé að hafa í huga að grunnskólinn er að ala upp þátttakendur í atvinnulífi morgundagsins. Auka þurfi frelsi nemenda til að velja áherslur í eigin námi. 

Margir telja stjórnsýsluna á grunnskólastiginu óskýra og ómarkvissa og það þurfi að gera kerfið skilvirkt fyrir þá sem þar starfa og þá sem njóta þjónustunnar. 
Ýmsir nefna að samstarf mennta-, félags- og heilbrigðisgeirans sé oft mjög ósamhæft sem valdi foreldrum og starfsfólki skóla hugarangri. Taka þurfi á kerfislægum vanda, sem felst í skörun ábyrgðarskyldu.  Horfa beri á heildarþjónstu við barnið og færa þá þjónustu sem mest til grunnskóla, árangur verði markvisst betri með því móti. Það vanti gæðaeftirlit og að foreldrar hafi meira um það að segja með hvaða hætti þjónustan sé veitt.
 

Áhersla er lögð á að grunnskólinn sé mikilvægur þáttur í að skapa landsmönnum tækifæri til heilbrigðs lífs. Leiðarljósið eigi að vera: ,,… ef börnum líður ekki vel þá læra þau ekki.” 
Hagsmunaaðilar benda flestir á að skoða þurfi breytingar á lögunum með hagsmuni nemenda að leiðarljósi, velferð þeirra og umhverfi og að gildandi grunnskólalög hafi velferð barna ekki sem grundvallarviðmið með nægjanlega skýrum hætti. Setja eigi barnið í brennidepil og rétt þess til lágmarksmenntunar. Skólinn beri ábyrgð á öryggi og líðan barna á skólatíma. Kveða þurfi á um rétt nemenda varðandi nám, öryggi, sérúrræði og rétt til að hafa áhrif og tala máli sínu.
Nemendalýðræði þarf að efla, að mati margra. Auka eigi aðkomu nemenda að ákvörðunum um eigin skólagöngu, tryggja aðkomu þeirra að setningu skólareglna og einnig hvernig skipuleggja eigi skólastarfið. 
Margir nefna að tryggja beri foreldrum með skýrari og afdráttarlausari hætti aðkomu að stefnumótun og mótun skólastarfs enda bendi niðurstöður rannsókna til þess að þátttaka foreldra sé mikilvæg í árangursríku skólastarfi og leiði til betri líðan barna. 
Ég held að nær allir hafi lagt áherslu á samfellu skólastiganna frá leikskóla til háskóla. Gera þurfi nemendum auðveldara að hraða námi sínu eða fara hægar yfir eftir aðstæðum. Margir telja að stefna beri að því að allir nemendur geti útskrifast um 18 ára aldur með ákveðna menntun. 
Mjög margir nefna að auka þurfi frelsi og sveigjanleika í aðalnámskrá og að viðmiðunarstundaskráin sé of stýrandi rammi. Námsgreinar eiga ekki að vera markmið í sjálfu sér í lögum, frekar eigi að miða við markmiðsþætti menntunar. Framtíðarsýnin sé að grunnskólinn bjóði upp á fjölbreytt nám sem miði að þörfum hvers nemanda, valfrelsi og sveigjanleika með áherslu á einstaklingsmiðaða námskrá að einhverju leyti fyrir alla. Sinna þurfi betur dugmiklum nemendum og að óeðlilega lágt hlutfall nemenda hér á landi sé á toppnum, sbr. PISA rannsóknin.

Nauðsynlegt sé að vega og meta hvort barni sé fyrir bestu að vera í sérdeild/sérskóla eða almennum skóla og í því sambandi þurfi að hugsa um hagsmuni barna. 
Margir nefna að efla þurfi sjálfstæða hugsun og frumkvæði, skerpa sköpunargáfuna og þjálfa samstillingu hugar og handa.

Hjá fjölmörgum kemur fram krafan um aukið opinbert eftirlit. Leggja beri meiri áherslu á úttektir á skólastarfi og eftirlit til að tryggja gæði. Setja þurfi upp gæðaviðmið og gæðaeftirlit í lögum sem dugi til að taka á málum þeirra barna eða hópa sem eiga erfitt uppdráttar. Styrkja þurfi og þróa leiðir bæði við innra og ytra mat á skólastarfi. 

Auka beri eftirlitshlutverk menntamálaráðuneytisins með fleiri þáttum en nú er gert, t.d. meta velferð og líðan nemenda,, aðgerðir skóla gegn einelti, forvarnir og starfshætti skóla, auk eftirlits með gæðum menntunar. Það þurfi einnig að taka út starf nemendaráða, foreldrasamstarf, samstarf kennara og stjórnun skóla. Fagmennska kennara og kennsluhættir eigi að vera metnir af nemendum og óháðum aðilum reglulega. 

Ýmislegt er sagt varðandi samræmd próf og kemur það væntanlega engum á óvart. T.d. er dregið í efa að kveða eigi í grunnskólalögum á um samræmt námsmat, það eigi frekar að útfæra í reglugerð. Óeðlilegt sé að lögbinda ákveðna tegund af námsmati í grunnskólum, það sé í andstöðu við sveigjanleika í starfsháttum. Talsverður hópur telur að leggja eigi niður samræmd lokapróf í grunnskóla. Ein megingagnrýnin á samræmdu prófin við lok grunnskóla er hversu margháttuðu hlutverki þau gegna og einnig að niðurstöður einstakra skóla séu birtar opinberlega. 
Þá sé mikilvægt að eiga aðgengilegan prófabanka í öllum námsgreinum. Treysta beri grunnskólum fyrir útskrift úr grunnskólum og að framhaldsskólar eigi að innriti nemendur í því ljósi. 

Þó telja margir að samræmd mat sé nauðsynlegt. Ná þurfi samkomulagi um hvaða markmið aðalnámskrár eigi að meta samræmt og hvaða markmið skólarnir eigi að meta. Samræming gæðamats (prófa) þurfi að vera skýrara, sveigjanlegra og tilviljunarkenndara en nú er til að stýra sem minnst skólastarfi. Þróa þurfi árangursmælikvarða fyrir skóla og þeir eigi að birta upplýsingar um skólahaldið opinberlega. Samræmt námsmat sé mikilvægt fyrir skólakerfið og fyrir foreldra. 
Að mati margra er Ísland fjölmenningarsamfélag og þarf sú staðreynd að endurspeglast í grunnskólalögum að þeirra mati. Þetta sé eitt stærsta úrlausnarefni í skólakerfinu um þessar mundir. Huga þurfi að sérstakri kennaramenntun, kennslufræði annars tungumáls, aðgengi að kennara sem talar móðurmál viðkomandi nemenda og tengiliði við heimilin. 
Fram kemur að auka þurfi möguleika sveitarfélaga til að hagræða með samrekstri leikskóla, grunnskóla og tónlistarskóla í stað þess að leggja starfsemina hugsanlega niður, þetta sé mikið hagsmunamál víða í dreifbýli. 
Í ljósi vegalengda sé mikilvægt að skoða ýmsa útfærslumöguleika á heimakennslu, farkennslu og fjarkennslu til að draga úr þeim tíma sem börn séu í skólabíl. Það sé áskorun að skoða þessa möguleika í okkar strjálbýla samfélagi, m.a. út frá velferð nemenda, áherslu á einstaklingsmiðað nám og mikilvægi félagslega þáttarins. Heimadagar og heimakennsla séu spennandi valkostur sem megi þróa frekar í samstarfi við heimilin. Fram kom sú skoðun að hægt væri að afnema skólaskyldu að vissu marki með ákveðnum skilyrðum og taka upp fræðsluskyldu en hugsa þurfi til enda hvaða markmiðum við ætlum að ná fram með slíkri breytingu.
Umræður um álitamál á málþinginu
Fyrsta álitamálið sem við ræðum hér í dag fjallar einmitt um skólaskyldu eða fræðsluskyldu en einnig um flæðandi skil skólastiga og ber yfirskriftina ,,Skólaganga eða hlaup?”
Við munum líka spyrja okkur hvað er einstaklingsmiðað nám? Einnig hvernig við sjáum sérfræðiþjónustuna fyrir okkur í framtíðinni. Er hún beint framhald gömlu fræðsluskrifstofanna eða er þróunin sú að skólarnir vilji enn meira sjálfstæði um það hvernig þeir haga sérfræðiþjónustunni?
Nú og við munum skiptast á skoðunum um samræmdu prófin. Við ræðum einnig um gæðamat og eftirlit með skólastarfi.
Og svo er það spurningin um það hver eigi að ráða. Eða er skólastarfið samstarfsverkefni? Eru réttindi og skyldur, völd og ábyrgð allra hlutaðeigandi aðila nægilega skýr?
Fyrirkomulagið hér á málþinginu verður þannig að við erum með 4 ,,kveikjara” sem hver um sig mun innleiða álitamálið í u.þ.b. 5 mínútur.

Á hverju borði í salnum er tölva og ber einn við borðið ábyrgð á að skrá niður umræðuna og senda spurningar og ábendingar til Brynhildur Ólafsdóttur sem er sérstakur umræðuvaki þessa málþings. Hún mun skýra fyrirkomulagið nánar hér á eftir.
Ágætu málþingsgestir. Ég bind miklar vonir við umræðuna hér í dag og hvet málþingsgesti til að taka virkan þátt í umræðum um einstök álitamál og ekki hika við að koma skoðunum sínum á framfæri. Allt sem fram kemur á þessu málþingi verður skráð í fundargerð og nefndin mun fara yfir þau atriði sem fram koma.
Samkvæmt erindisbréfi á nefndin að skila menntamálaráðherra fullunnu frumvarpi eigi síðar en í lok desember 2006. Meðal þess sem nefndin þarf að taka afstöðu til er hvaða atriði eigi að vera í lögum um grunnskóla og hvaða atriði eigi frekar heima í reglugerð eða aðalnámskrá grunnskóla, eða hugsanlega á borði Sambands íslenskra sveitarfélaga og Kennarasambands Íslands. Hvað viljum við lögbinda og hvað fela sveitarfélögum og skólum að ákvarða? Ennfremur mun nefndin ræða hvaða atriði þurfi hugsanlega að taka upp sem varða samspil kerfa, s.s. ráðuneyta, ríkis og sveitarfélaga. Einnig þarf að hafa hliðsjón af alþjóðasamningum sem Ísland hefur samþykkt. 
Þó að við náum ekki að skila fullunnu frumvarpi í lok þessa árs og þurfum að biðja um 1 – 2 mánaða frest er ég vongóð um að full samstaða náist um heildarendurskoðun á grunnskólalögunum.
Takk fyrir.

